файдасы күп белегез

Май ботканы бозмый

Аз ашаган май ашар диләр. Чыннан да, бүгенге диетологлар да составында холестерин булганга гына майны зарарлы ризык диюдән туктады. Чөнки зыянына караганда майның файдасы күбрәк. Тик менә иртән ипигә ягып ашар өчен сыйфатлы май табу җиңел түгел. Узган атнада ТР Дәүләт алкоголь инспекциясендә үткән атланмай дегустациясе экспертларны хәйран калдырды. Кибетләрдә халыкка май дип тәкъдим ителүче нәрсә асылда суррогат булып чыккан. Аны кичекмәстән производстводан алып ташларга кирәк. 

С

ыйфатлы атланмай - җиңел үзләштерелүче һәм организм өчен файдалы ризык. Аның составында уникаль терлек майлары, минераль тозлар, күрү сәләтен яхшыртучы һәм тән тиресен шома итүче А витамины, мускул, чәч һәм тырнаклар өчен мөһим Е витамины, сөяк һәм нерв тукымалары өчен кирәкле кальций һәм фосфорның яхшы үзләштерелүе өчен зарур Д витамины бар. Атланмайның май кислоталары җенес гормоннары синтезында да катнаша.

- Бер көнгә, ким дигәндә, 20 грамм май ашарга кирәк, - дип киңәш итә КДМА доценты, гастроэнтеролог Фәүзия Шиһабетдинова. - Бу доза холестерин дәрәҗәсе артык булу, холециститтан җәфа чигү аркасында күп май ашарга ярамаганнар өчен дә куркынычсыз санала. Әгәр ярый икән, күбрәк тә ашарга мөмкин. Май составында булган холестерин аз микъдарда организм өчен кирәк, шуңа да аннан курыкмагыз.

Диетологлар суык вакытта май бигрәк тә файдалы диләр, чөнки ул энергия һәм җылылык чыганагы.

Кыскасы, майны ашарга ярый һәм кирәк. Тик бүген сыйфатлы май табу җиңел эш түгел, ялган ризыклар арасында ул аеруча күп. Россия кулланучылар хокукларын яклау фонды мәгълүматлары буенча, сыйфатлы атланмай Вологда, Архангельск өлкәләре, Краснодар крае, Башкортстан һәм Татарстанда гына җитештерелә.

Шулай итеп, безгә атланмай сыйфатында ни саталар соң?.. ТР Дәүләт алкоголь инспекциясендә профессиональ экспертлар һәм журналистлар катнашында үткән дегустация өчен 10 кап “Крестьян мае” сатып алынган иде: бишесе үзебездә җитештерелгән, ә бишесе башка төбәкләрдән: Мәскәү, Самара, Ульян, Рязаньнан китерелгән. Әйтергә кирәк, бәясе буенча читтән китерелгәннәр Татарстан маеннан бәяләренең арзан булуы белән аерылып тора. Әмма бу фактор тәҗрибә нәтиҗәләрендә чагылыш тапмады. Дегустация “ябык” иде (экспертлар һәм журналистлар кайсы майны тәмләп каравын белмәде). Әүвәл өлгеләрне “ТРда эпидемиология һәм гигиена үзәге” лабораториясендә тикшергәннәр.

Дегустацияне башлар алдыннан Дәүләт алкоголь инспекциясе белгечләре чын майның нинди үзлекләргә ия булырга тиешлеген аңлатты:

- ачык ак май тәме;

- тыгыз, ялтырап торган өслеге;

- бериш төсе. Ялган май тонык ак яки тигезсез буялган булырга мөмкин.

Дегустациядә тәкъдим ителгән өч үрнәктә, тәмләп караучыларның уртак фикеренчә, атланмайга хас тәм дә, ис тә юк. Тәм тоймый башладык дип әйтеп булмый. Чөнки һәр май кисәген сохари белән ашадык һәм аннан соң куе чәй эчеп куйдык. Май, чыннан да, тәмсез. Кайбер үрнәкләр күбрәк маргаринга охшаган, ә берсеннән ниндидер көйгән тәм килде. Дегустациягә нәтиҗәләр чыгарылгач, ә алар лаборатор тикшерү нәтиҗәләре белән туры килде диярлек, Россиянең дүрт компаниясе җитештергән продукцияне производстводан алырга кирәклеге аңлашылды, чөнки алар “Крестьян мае” ГОСТы таләпләренә туры килми. Тикшерү барышында “Ритэйс” ҖЧҖ (Мәскәү), “Июнь” ҖЧҖ (Самара), “Злата-продукт” ҖЧҖ (Рязань), “Алев” ЯАҖ (Ульян, “Кошкинский” май-сыр заводы ААҖ) җитештергән продукциянең үз составындагы май күләме буенча ГОСТка туры килмәве ачыкланды, бу продуктка башка майлар кушылу турында сөйли. Татарстан җитештерүчеләреннән “Чистай сөт комбинаты” ААҖнең кыйммәтле сөт майларын күпкә арзанрак тиңдәшләре белән алыштыруы ачыкланды. Асылда, ГОСТка туры килмәгән продуктлар май дип аталырга да хаклы түгел. Ә менә “ЮНИМИЛК” компаниясе” ААҖ (Мәскәү) җитештергән “Крестьян мае” тәме, исе, анализ нәтиҗәләре буенча яхшы бәя алса да, призерлар рәтенә кермәде, аңа нибары бишенче урын тәтеде. Профессиональ экспертлар һәм журналистлар беренче урынны “Вамин Татарстан” ААҖ Казан сөт комбинаты чыгарган майга бирде. Икенче урынны Чаллы сөт комбинаты (“Вамин-Татарстан” ААҖ) мае алды. “Яшел Үзән сөт комбинаты” ААҖ продукциясе өченче булды, ә “Алабуга сөте” ААҖ мае - дүртенче. Бу комбинатларның продукциясен, чыннан да, атланмай дип атарга була.

- Сыйфатлы май ясау җитештерүчегђ бик кыйммәткә төшә, - дип шәрехләде ТР Дәүләт алкоголь инспекциясе башлыгы Игорь Марченко дегустация нәтиҗәләрен. - Чөнки 1 килограмм май ясау өчен, ким дигәндә, 20 литр сөт кирәк. Шуңа күрә күпләр үлчәүле май сатып ала, аңа арзан ингредиентлар куша, матур итеп төрә һәм сатуга чыгара. Яхшы май базары кими, чөнки кыйммәт булуы сәбәпле, арзанлы май көндәшлегенә түзә алмый. Хәзерге вакытта атланмай бәясе килограммы өчен 80нән 300 сум тирәсендә тирбәлә. Димәк, кулланучыларга бәясенә карап фикер йөртергә кирәк.

